
Тикшеренеү эшемдең бурыстары: 

—  тəбиғəт донъяһына ҡыҙыҡһыныусанлыҡ үҫтереү;

— тəбиғəткə һəм тирə-яҡты өйрəнеүгə  ҡайғыртыусан ҡараш тəрбиəлəү;  

— тəбиғи байлыҡҡа һəм күренештəргə күҙəтеүсəнлек һəм һаҡсыл ҡараш  булдырыу;

—  көндəлек тормошта  тəбиғəткə ҡарата  ҡулланыу ҡағиҙəлəрен  үҙлəштереү;

— тирə – яҡты уратып алған мөхитте таҙа тотоу һəм кəрəк саҡта ярҙам күрһəтеү  күнекмəлəрен белеү; 

Тикшеренеү эшенең объекты: Мəҫкəү ауылының   юғалып барған тəбиғəт һəйкəлдəренə экологик 

һуҡмаҡ һалыу                                                                                                                                                                                          

Тикшеренеү эшемдең актуаллеге:   яңы технология  быуатында кеше үҙен тəбиғəттең өлөшө итеп түгел, 

ə тəбиғəттең хужаһы итеп тоя башлай, йəнəһе ул тəбиғəтте үҙгəртə ала, һəм   шуның менəн  тирə-яҡты 

бысратыуға,  йə бөтөрөүгə юл ҡуя.  Шуға күрə, иптəштəремде  тыуған яғымдың тəбиғəт һəйкəлдəре менəн 

таныштырыр  һəм үҫеп килгəн быуында экологик мəҙəниəтте  булдырыр кəрəк, тип уйлайым. Был минең 

тикшеренеү эшемдең гипотезаһы ла булып тора.



Тикшеренеү эшемдең проблемаһы:  ни  өсөн үҫеп килеүсе быуын 
тəбиғəт проблемаларын белеп етмəй, тəбиғəт һəйкəлдəрен  һаҡлауҙа һəм 
тəрбиəлəүҙə активлыҡ күрһəтмəй.  

Тикшеренеү эшемдең  методтары:  тəбиғəтте һаҡлау буйынса 
əҙəбиəттəр уҡыу һəм интеренттан өйрəнеү, беҙҙең райондың һəм 
ауылдың тəбиғəт һəйкəлдəрен өйрəнеү һəм уларҙы һаҡлау буйынса ярҙам 
күрһəтеү.



I бүлек.   Нимə ул 
тəбиғəт һəйкəлдəре?

    Тəбиғəт һəйкəлдəре,  йəки был атаманы икенсе төрлө  тəбиғəт 
ҡомартҡылары тиҙəр -  ул илебеҙ билəмəһендəге тарихи һəм 
иҫтəлекле урындар. Бындайҙар иҫəбенə мəмерйəлəр, файҙалы 
ҡаҙылмалар сығанағы, геологик асыҡ урындар, шарлауыҡтар, 
ҡаялар, оҙаҡ йəшəгəн ағастар, һирəк осрай торған борондан 
һаҡланған ағаслыҡтар, урмандар, күлдəр, шишмəлəр, йырындар 
һəм башҡалар инə. Улар һəр районда,  һəр ауылда  тиерлек бар.
    Тимəк,  был тəбиғəттең изге урындарын Хоҙай биргəн, уны бер 
кем дə үҙе соҡоп яһап, йə үҫтереп йөрөмəгəн. Шуға ла улар 
һəйкəлдəр, йəки  тəбиғəт ҡомартҡылары тип атала  ла инде.



II бүлек. Мəҫкəү ауылының   
тəбиғəт һəйкəлдəре

 «Үлгəн Яйыҡ».  Яйыҡ  йылғаһы элгəре Буран кисеүенəн боролош 
яһап, икенсе ерҙəн аҡҡан булған.    Мəҫкəү бер шишмəне генə һыулаған булған, уның 
һыуы халыҡҡа етмəгəн.  Ул шишмə хəҙер ҡороған. 18-се быуат аҙағында бер туған  
Ғəбдрəхим менəн Ғəбдрəшит Шəриповтарҙың олоһо Ғəбдрəхим бер тана  һуйып өмə 
яһап,  Яйыҡты ауыл яғына ҡарап йырҙыра.  Элекке Яйыҡ үҙəне хəҙер Үлгəн Яйыҡ тип 
атала.



Ə Буран (Борам ) кисеүе тəңгəлендə күпер һалынды. 

 Үлгəн Яйыҡ  күле  эргəһендə  кешелəрҙең бесəнлеге бар. Тирə-яғы һаҙлыҡҡа 

əйлəнгəн. Ниндəй генə емешле ағастар үҫмəй унда! Яйыҡ йылғаһы яҙын  ташып 

китһə, элекке урынына тиклем барып етə, тиҙəр. 



Күлдə борон кəмə менəн балыҡ та тотҡандар. Балыҡсыларҙың батып 

үлгəн осраҡтары ла булған.  Хəҙер йəй көнө был күл һайыға. 

Томбойоҡтары ла арлы-бирле  генə  күренеп ултыра. Тирə-яғы 

таҙартылмай, Үлгəн Яйыҡ күле   ҡороп-кибеп бара.



«Һигеҙ тирəк»
Яйыҡ йылғаһын ауылға ҡарай борғандан 

һуң, уның аръяғы һаҙлыҡ булып төрлө 

ағастарға байый.  Кешелəр  йыл һайын 

муйылын, баланын, энəдеһен, 

гөлйемешен тиреп рəхəтлəнə. Тирəктəре 

араһында бəшмəктəре лə үҫə. Йылға 

тартылһа, бала-саға һыу төшөп, һаҙына 

муйыл ашарға, яланына елəк йыйырға 

керə. Быҙау көтөүен дə шул һыу 

аръяғында көткəндəр. Инəйҙəр, апайҙар 

ҡаҙ бəпкəлəрен дə йылғаны кисеп сығып, 

рəхəтлəнеп йомшаҡ үлəнендə   көтөр 

булғандар. 



Был тирəктəрҙе береһе лə киҫмəй ҙə, теймəй ҙə.  Уны 
тəбиғəт биргəн бүлəк тип ҡарайҙар.

Олатайым,   беҙ малай саҡта  
Борам кисеүенəн аҫтараҡ,  йылға 
аръяғында  һигеҙ тирəк үҫеп 
сыҡты, тип хəтерлəй.  Тимəк, 
бынан  етмеш- һикһəн йылдар 
элек  булған был хəл.  Был 
тирəктəрҙе береһе лə киҫмəй ҙə, 
теймəй ҙə.  Уны тəбиғəт биргəн 
бүлəк тип ҡарайҙар.  Ҡырҡ – илле  
йыл эсендə ул тирəктəр   ун - 
егерме метрға етеп,  йыуан  
олонло булып тирə-яҡҡа йəм, 
матурлыҡ биреп ултырғандар.  
Был урынды халыҡ Һигеҙтирəк 
тип йөрөткəн. Һыу төшөп сыҡҡас, 
бала-саға уның ботаҡтарында 
ултырып һəлмесəп ултырыр 
булған, эргəһендə  йəшенмəк, 
баҫтырышмаҡ уйындары уйнаған.



...йəшен уттары ғына  берəм-берəм, йылдан-йыл 
атып яндырып бөтөрөп бара...

Эҫе көндəрҙə уның 
күлəгəһендə  
бесəнселəр ял итеп  
алғандар. Ағастар  
араһынан арба, машина  
менəн үтергə оло  юл 
яһап ҡуйғандар. 
Береһенə лə 
ҡамасауламаған  
тирəктəрҙе йəшен 
уттары ғына  берəм-
берəм, йылдан-йыл 
атып яндырып бөтөрөп 
бара.



 өс тирəк ҡалды...

Бөгөнгө көндə бары 
өс тирəк кенə ҡалды. 
Был урынды 
йəшендең юлы, 
тиҙəр. Ə шулай ҙа 
халыҡ был  ерҙе  
һаман Һигеҙтирəк 
тип йөрөтə. 





«Өй таш» мəмерйəһе
 Мəмерйəне яҡшылап тикшереүсе кеше булмаған. Бəлки уның эсенə керһəң, аҫҡа төшə торған урындары 
барҙыр. Ниндəйҙер серен һаҡлаған был мəмерйəгə элек уҡыусы балалар экскурсияға барғандар. 
Малайҙар ғына ҡурҡмайынса эсенə кереп ҡарағандар. Төрлө һуғыш əйберҙəре лə тапҡан осраҡтары 
булған. Олатайым  аҡ гвардеецтар торған был мəмерйə эргəһендə, ти. Ə Ҡыҙылдар Ҡантүбəлə торған, ти.  
Бəлки шуғалыр ҙа мəмерйə эсенə керергə берəү ҙə баҙнат итмəгəндер. 





Был мəмерйə ауылдың ҡаршыһында ултырған Өлкəнтауҙың башында 
урынлашҡан.   Унда йəһəт кенə менеп етермен тимə. Йылдан-йыл 
Өйташтың таштары аҫҡа төшөп баҫылып бара. Шулай ҙа халҡым беҙҙең 
дə мəмерйəбеҙ бар, тип һоҡлана. 





«Ҡара йылға»

  Ғəбдрəшит  олатай йəшəгəн дəүерҙə лə  урыҫ землемерҙары (ер 
үлсəүселəре) Мəҫкəү ерҙəрен ҡыҫырыҡлаған.  Элек  беҙҙең  сик  - 
хəҙерге бирге утар Башеевонан (Почуево) башлап,   Олағыр тауҙары 
буйлап  Вятский 
ауылына еткəнсе беҙҙең башҡорт ерҙəре булған. Ғəбдрəшит олатай 
ҡышын, йəйен уландары менəн йылҡы көтөүен көткəн.  Мəскəү 
ҡалаһынан килгəн ер үлсəүсе: «Олағырҙың тəрəн ҙур оло үҙəге бар, 
һыуы сығып ята. Сикте шунан бүлəм» - тигəн. 



Ғəбдрəшит олатайҙың яҡшы айғыры була, ул йылҡыны үҙе көтə, ситкə ебəрмəй.  Ят кеше 

килһə, сапсый, бүрелəрҙе лə сапсып үлтерə. Ер үлсəүсе: «Айғырыңды бир, ерҙе һеҙгə 

ҡалдырам» - тигəн. Ғəбдрəшит олатай ризалашмай: “Был айғырҙы бирмəйем, икенсеһен 

һайлап ал” – тигəн.  “Улай булғас ерҙе киҫəм”, - тип ер үлсəүсе ҡайтып киткəн. Ə 

Ғəбдрəшит олатай: “Она как есть, так и будет” – тип тороп  ҡалған. 

  Бер  өс ай самаһы үткəс, Верхнеурал  өйəҙенə олатайҙы саҡыралар.  Мəҫкəү ауылы  

сиген күрһəткəн папка тотторалар. Урыҫ ере менəн башҡорт ере сиге итеп Ҡара йылғаны 

күрһəткəндəр.  Ғəбдрəшит олатай барыбер минең ер, тип, йылҡыһын шул урындарҙа 

көткəн, ти. 



Шулай итеп,  Ҡара йылға   Мəҫкəү ерҙəренə ҡалып, нисə 
йыл инде үҙенең таҙа һəм шифалы һыуҙары менəн 
юлдағыларҙы ҡыуандыра. Ул ауылдан алыҫ түгел, елəк, 
сейə йыйырға  барған кешелəр туҡтап һыуын эсмəйенсə 
үтмəйҙəр.



Элегерəк мəктəп уҡыусылары, Ҡара йылғаның һыуынан сəй 
ҡайнатып эсер өсөн,  май байрамдары ваҡытында походҡа 
сыҡҡандар. Ҡымыҙлығын, балтырғанын, йыуаһын өҙөп ашағандар. Ə 
хəҙер ут сығып китеү  хəүефлегенəн ҡурҡып,  тыйҙылар. 



Был йылғала ҡойо сығып ятҡан урындары ла бар.  Унда ерек, муйыл, 
тал, балан, энəде  ағастары, ҡыҙыл һəм ҡара ҡарағат, əлморон 
ҡыуаҡтары  үҫə. Урыҫ ерҙəренəн дə емеш-елəк йыйырға килəлəр. 
Һыуын дауалау сараһы өсөн күнəклəп алып ҡайталар.  Тик  ниңəлер  
Ҡара йылғаның ағастары һуңғы ваҡыт ҡорой башланы.



III бүлек. Тəбиғəт һəйкəлдəрен 
һаҡлау саралары

Тəбиғəт һəйкəлдəрен һаҡлап алып 
ҡалабыҙ тиһəк,   ауыл кешеһе үҙенең 
тырышлығын күрһəтергə тейеш, тип 
уйлайым.    Тəбиғəт ҡомартҡылары 
булған урындарҙы  уратып  ҡойма эшлəп, 
ял итеү өсөн эскəмйəлəр ҡуйылһа, тирə - 
яғы таҙартылһа, мəғлүмəт таҡтаһы  
ҡуйылһа -  улар юғалып бармаҫ ине.  
Ысынлап та, ниндəй генə төбəктəге 
тəбиғəт ҡомартҡыһын  алма,  ауыл 
хакимиəте етəкселəре, тарихсылар, 
тыуған яҡты өйрəнеүселəр һəм ауыл 
халҡы һаҡсыл ҡарашта түгел икəн, 
тəбиғəтебеҙҙең был мөғжизəлəрен 
килəсəк быуындарға һаҡлап  ҡала 
алмаясаҡбыҙ. Шуға күрə был  эште 
бөгөндəн үк башлау кəрəк. 



Йомғаҡлау
 Ер ҡəҙерен белмəгəн ил ҡəҙерен дə белмəҫ. Ил ҡəҙерен белмəгəн яҡты 
көн күрмəҫ, ти халыҡ мəҡəле.  Бəлə-ҡазаһыҙ йəшəргə телəһəк,  ер-һыу һəм 
ил  ҡəҙерен белергə өйрəнергə һəм уларҙы  ҡəҙерлəргə  кəрəк беҙгə. 
Тəбиғəт – ул беҙҙең өйөбөҙ. Кеше үҙ өйөн һəр ваҡыт йыйыштырып, таҙа 
тоторға тырышҡан һымаҡ,   тəбиғəтте лə  үҙ йортобоҙ кеүек ҡəҙерлəп 
һаҡларға тейешбеҙ. 



Таҙалыҡты, матурлыҡты һəр кем үҙенəн башларға тейеш. Кемдер килеп 
ҡушҡанын көтөп ултырмай, һəр кем үҙенең тирə-яғының таҙа, матур булыуын 

үҙе хəстəрлəргə тейеш, минеңсə.   Мəҫкəү ауылының юғалып барған һəм 
тарихҡа бай  тəбиғəт һəйкəлдəрен алып  ҡалыу  өсөн,  үҫеп килеүсе быуын 

тəбиғəт проблемаларын өйрəнеп, 

тəбиғəт һəйкəлдəрен  һаҡлауҙа һəм тəрбиəлəүҙə активлыҡ күрһəтһə ине...  



Ҡулланылған əҙəбиəт

1. Мəҫкəү ауылында йəшəүсе  Ғайсин Ҡадир 

